
爲已有食惟粗糲衣惟垢敝而已今汝席父兄之庇生長

膏梁紈綺之下農桑勤苦渺無聞知一衣制及五百貫此

農夫數口之家一歲之資也而爾費之于一衣驕奓若此

豈不暴殄自今切戒之

十二月　上不豫廷臣數問安勑之曰昔有元治世民庶

乂安何期至正之君失于勤民慢于事神由是假手羣雄

倡亂華夏兵興之時朕濳艸野不得已而從戎當時倡亂

稱尊者幾人恣爲吞倂自相磨滅如此者十有七年朕西

定荊楚東平吳越北撫華夏爲衆所推戴定𪔂金陵國號

大明改元洪武三十年于兹朕壽亦七十矣靜而思之非

皇天眷命安得居天位若是久哉古語云天不與首亂豈

非朕無心于天下以救民爲心故天特命之乎近者失調

受疾卿等頻來問安禮也堯舜禹湯文武之世皋夔稷契

伊傅周召爲之臣其有志匡王一也朕以此示鄕等宜竭

忠修軄副朕至懷○是年太子少保掌刑部事唐鐸卒

戊寅〈洪武三十一年〉

正月詔督山東河南民耕　上以二省民惰于農事以致

衣食不足乃命户部遣人材分詣各縣督之仍令籍其丁

男所種田地與所收穫之數來聞○定吏員出身資格以

九年爲考滿

--

三月廷臣請討朝鮮不許○乙卯享太廟○晉王薨謚曰

恭○齊泰爲兵部尙書

　〈按泰溧水人初名德洪武丁卯應天鄉試第一得受知于　上改賜今名初授禮部主事一日雷震謹身殿〉

　〈上躬禱于天擇九年無過官員陪祀泰預焉乙亥進兵部左倚郎至是進尙書常被召問邊將姓名泰歷數無〉

　〈遺又欲考諸圖籍泰出袖中手冊以進甚悉自是益承眷寵〉

四月罷囘囘欽天監○勑邊將分道率兵從燕王代遼寧

谷王出兵北平禦虜

五月西平侯沐春擒刁幹孟思倫發還平緬時都督僉事

徐凱亦執木瓦寨叛酋賈哈剌送京師伏誅

　〈按賈哈剌麼此土豪也初王師克建昌授以指揮俾領其部落後與月魯帖木兒叛走據十木瓦寨其扡峻險〉

　〈官軍不得進至是凱用計執之〉

甲寅　上不豫○命都督楊文總兵北平參贊燕王○總

兵武定侯郭英副摠兵宋晟從遼王出開平備虜○置成

都聖慶保寧三府及播州宣慰司茶倉四所收貯茶課聽

商人交易及與西番市馬○上病少閒輦出御右順門召

諸醫官治疾無狀者盡付獄獨召元禮至榻前曰汝仁義

人也事無預汝無恐

　〈按戴元禮名思恭而字行金華人學于丹溪朱彥修初仕御醫事　太祖藥餌輒效風雨卽免元禮朝　太祖〉

　〈崩　太孫卽位誅諸侍醫者獨拜元禮太醫院使遼𥳑王肅莊王慶靖王皆奔喪至京聞　太孫道　太祖語〉

　〈哭閒兮元禮𥳑王題仁義字大軸莊王靖王爲贊詠賜元禮或曰　文皇以舊恩陞元禮院使者誤也初洪武〉

